
MOZIO ARRUNTA 

DONOSTIAKO ADINEKO ETA MENDEKO PERTSONEI ARRETA EMATEKO ZENTRO

GERONTOLOGIKOETAN EGIN BEHARREKO IKUSKAPENAK DIRELA ETA

EH  BILDU  udal  taldeko  bozeramaile  Juan  Karlos  Izagirrek,  Udalbatzaren  Organo  Araudiko  98.

artikulua oinarri,  honako MOZIO ARRUNT hau aurkezten du, Donostiako adineko eta mendeko

pertsonei arreta emateko zentro gerontologikoetan egin beharreko ikuskapenak direla eta.

JUSTIFIKAZIOA

Uztailaren 5ean,  ELA sindikatuaren salaketa baten ondorioz,  jakin dugu  Egiako La Paz adineko

pertsonen egoitzan goizeko 6:15ean esnatzen dituztela adinekoak auxiliarren lan karga dela eta. 

Izan ere, gaueko txandako langileak goizeko 6:15ean hasten dira egoliarrak garbitzen, ohikoena

beste  egoitzetan  8:00etan  bada  ere.  Ordutegi  horrek  hainbat  arazo  sortzen  ditu,  bai  arretari

dagokionez, bai plantillaren lan kargari dagokionez. Alde batetik, oraindik lo dauden adinekoekin

hasten dira garbiketa lan horiek egiten, ez dute behar bezala atseden hartzen eta egunean zehar

haien  egoeran  eragin  negatiboa  du.  Era  berean,  bere  patologiengatik  une  horretan  beste

arrazoiren batengatik (ondoeza, erorketa, behar higienikoak...) zainketak behar dituen egoiliarren

bat egonez gero, ezin zaio arreta behar bezala eman, langileek ezin dituztelako garbitze lanak egin

eta aldi berean gainerako eskaerei erantzun.

Zentroko langileek bai euren enpresari, Mondragon taldeko GSR kooperatibari, zein Gipuzkoako

Foru Aldundiari  adierazi  dizkiete haien ezinegona eta lan baldintzen inguruko gabeziak (ratioak

indartzeko  beharra,  lanaren  antolaketa  falta,  lan  karga  handiak,  egutegi  kaltegarriak  eta

ordainketa eza) baina orain arte ez dute erantzunik jaso.

Ez  da  hiriko adinekoentzako egoitzetan  horrelako egoerak  diren lehen aldia.  Gogora  dezagun,

adibidez, 2021ean ELA sindikatuaren salaketen ondorioz ere jakin genuela  Alai-Etxe egoitzan 70

bat erabiltzaile 14 orduz egoten zirela ohean eta jan gabe; Villa Sacramenton pertsona batzuek 20

ordu ere ematen zituztela ohean mugitu gabe, eta Txara I-en 100 pertsona 14 orduz ere egon

zitezkeela ohean.

Gauzak  horrela,  ugariak dira egungo zaintza-sisteman zerbaitek huts  egiten duela eta neurriak

hartu behar direla esaten diguten erabiltzaileen eta langileen testigantza eta bizipenak. Izan ere,

ratio  eskaseko  eta  lan  prekarietate  handiko  egoera  estruktural  horrek  zuzenean  eragiten  dio

zaintzaren kalitateari, eta, pandemiaren ondorioz, are gehiago okertu da.  

Hain zuzen ere, zaintza eredu berri baten beharra egon da hilabete honetan berregin diren EAEko

hiru aldundietako foru diputatuen ahotan. Hitzak sobera, aldaketak faltan. 

Bide batez,  Eusko Jaurlaritzak planteatutako egoitzei buruzko dekretu berria  motz gelditzen da

gaur egungo beharretara egokitutako zaintza-sistema publiko bat eratzeko, eta ez du alde handirik

2019koarekin  alderatuta.  Orain  berritasun  gisa  saltzen  ari  diren  elementu  batzuk  ere  aurreko

dekretuan  agertzen  ziren.  Horren  erakusgarri  da,  2019an  gertatu  zen  bezala,  sindikatuek,

familiartekoek eta  kolektibo profesionalek ere desengainatuta daudela adierazi  izana publikoki,

eta  erakunde publikoei  inplikazio handiagoa zein  kudeketa zuzeneko baliabideak eskatu izana,

mozio honetan deskribatutako egoerak saihestuko dituen zaintza-sistema publiko bat eratzeko.

Horiek horrela, EH BILDU udal taldeak honako mozio arrunt hau aurkezten du: 

MOZIO ARRUNTA

l Donostiako Udalbatzak hertsatuki eskatzen dio Gipuzkoako Foru Aldundiari Egiako La Paz

adinekoen  egoitzan  salatutako  gertakariak  aztertzeko  ikuskaritza  bat  abiatu  dezala

lehenbailehen eta senide, langile zein egoilarrekin partekatu dezala. 

l Donostiako Udalbatzak hertsatuki eskatzen dio Gipuzkoako Foru Aldundiari  urtea amaitu

baino lehen hiriko gainerako zentro gerontologiko guztietan aldez aurretik abisatu gabeko

ikuskapenak  egiteko,  zentro  bakoitza  zein  egoeratan  dagoen  eta  zerbitzu  horiek  hirian

erabiltzen dituzten adinekoen zaintza nola kudeatzen ari diren baloratzeko.

Donostian, 2023ko uztailaren 7an

Juan Karlos Izagirre Hortelano
EH BILDU udal taldeko bozeramailea

